
KOTA KINABALU: Lebih 100 pempamer
dari dalam dan luar negara dijangka
menyertai Pesta Buku Antarabangsa Kota
Kinabalu (PBAKK) 2026 yang akan
berlangsung di Pusat Konvensyen Antara-
bangsa Sabah (SICC) bermula 23 hingga
27 September ini.

Naib Canselor Universiti Malaysia
Sabah (UMS) Profesor Datuk Dr Kasim Md
Mansur berkata peserta dijangka datang
dari Sabah, Sarawak, Wilayah Perseku-
tuan Labuan, Kalimantan, Brunei Darus-
salam, Filipina, Indonesia serta beberapa
negara lain.

“Pesta buku ini dianjurkan bersama
oleh UMS, Institut Kajian Pembangunan
(IDS), Perpustakaan Negeri Sabah dan
Dewan Bahasa dan Pustaka (DBP).

“Selain pesta buku, beberapa pelan-
caran buku turut diadakan dan kami
mencadangkan pengenalan Anugerah
Buku Terbaik Yang di-Pertua Negeri
Sabah yang akan mengiktiraf kategori
penulis terbaik, buku borneo terbaik dan
penerbit buku terbaik,” katanya.

Kasim berkata UMS menyasarkan
pesta itu menjadi platform untuk
mengetengahkan buku berkaitan borneo
khususnya dalam bidang sains sosial dan
sains selain memupuk perkongsian ilmu
dalam kalangan masyarakat di seluruh
pulau itu.

Pesta buku berkenaan turut
menyokong usaha Dewan Bandaraya
Kota Kinabalu (DBKK) untuk menjadikan
Kota Kinabalu diiktiraf sebagai Bandar
Kesusasteraan di samping mempro-
mosikan penerbitan berkaitan Borneo
dalam pelbagai bidang ilmu kepada
masyarakat serantau.

“Salah satu kriteria untuk sesebuah
bandar diiktiraf sebagai Bandar
Kesusasteraan ialah penganjuran pam-
eran buku berskala besar.

“Penganjur menyasarkan lebih
150,000 pengunjung sepanjang lima hari
penganjuran termasuk murid sekolah
rendah dan menengah, pelajar universiti
serta orang awam.

“Pengunjung boleh menikmati
diskaun istimewa buku selain mengun-

jungi pameran berkaitan STEM, kebu-
dayaan, warisan, bahasa dan penerbitan
tempatan,” ujarnya.

Kasim berkata pesta buku terbabit
bertujuan memberi akses kepada orang
ramai terhadap penerbitan terkini dan
terbaik, di samping memupuk budaya
membaca yang lebih kukuh dalam kalan-
gan pelajar serta masyarakat umum.

Lebih 50 aktiviti disusun sepanjang
pesta berkenaan, termasuk pertandingan
mewarna, sesi bercerita, forum, seminar,
bual bicara buku dan program pen-
didikan anjuran UMS, Perpustakaan
Negeri Sabah, DBP serta Jabatan Pen-
didikan Sabah.

Orang ramai dijemput hadir ke acara
berkenaan yang dibuka setiap hari dari
jam 9.30 pagi hingga 10 malam di SICC.

SUMMARIES
KOTA KINABALU: Lebih 100 pempamer dari dalam dan luar negara dijangka menyertai Pesta Buku Antarabangsa Kota
Kinabalu (PBAKK) 2026 yang akan berlangsung di Pusat Konvensyen Antarabangsa Sabah (SICC) bermula 23 hingga 27
September ini. Naib Canselor Universiti Malaysia Sabah (UMS) Profesor Datuk Dr Kasim Md Mansur berkata peserta dijangka
datang dari Sabah, Sarawak, Wilayah Persekutuan Labuan, Kalimantan, Brunei Darus salam, Filipina, Indonesia serta beberapa
negara lain.

